
Fréttabréf AkureyrarAkademíunnar 
nóvember 2021  

 

Kæru viðtakendur!  

Hér er greint frá helstu tíðindum á vettvangi AkAk frá því að síðasta fréttabréf var sent út í september sl.  

Góðar stundir!  

 

15 ára afmæli 

Haldið var upp á 15 ára afmæli AkAk 28. október sl. og komu hátt í 30 vinir og velunnarar í heimsókn og 

skemmtu sér prýðilega. Boðið var upp á léttar veitingar og dagskrá til heiðurs afmælisbarninu sem nú er 

orðið ungmenni. Steinunn A. Ólafsdóttir formaður stjórnar AkAk var með ávarp, Vilhjálmur B. Bragason 

Vandræðaskáld skemmti með söng og tónlist og Margrét Guðmundsdóttir sagnfræðingur kynnti skýrslu 

um verkefni og viðburði á vettvangi AkAk 2006 - 2021 sem hún tók saman. Takk fyrir komuna öll og 

ánægjulega samveru!  

 

Sköpun akademóna. Verkefni og viðburðir 2006-2021 

Skýrslan var gefin út í tilefni af 15 ára afmæli AkAk og er tilgangurinn með henni að halda á lofti og vekja 

athygli á merkilegu fræða- og menningarstarfi AkAk í þágu samfélags og íbúa hér á svæðinu á þessum 

tíma. Frá upphafi hefur markmið AkAk verið að starfrækja fræða- og menningarsetur á Akureyri til að 

bjóða háskólanemum og þeim sem fást við fræða- og ritstörf upp á aðstöðu til að vinna að hugðarefnum 

sínum og að styðja við rannsóknir og fræði með því að miðla þekkingu út í samfélagið og stuðla að 

umræðum.  

 

Skýrslan sýnir að starf að þessum markmiðum hefur skilað góðum árangri og átt þátt í að styrkja búsetu 

og samfélag hér á svæðinu.  

 

Á liðnum 15 árum hafa tæplega 100 einstaklingar haft samastað til sköpunar innan veggja AkAk sem tekur 

til tæplega 50 greina eða fræðasviða. Um er ræða fjölbreytt safn verkefna; lokaverkefni í háskólanámi, 

rannsóknir, skýrslur, tímaritsgreinar, kennsluefni og fleira. Flestir hafa verið í námi við innlenda og erlenda 

háskóla og í hinum hlutanum er fjölbreyttur hópur sjálfstætt starfandi fræði- og listamanna sem og 

frumkvöðla. Starfsemi AkAk hefur gefið háskólanemum og þeim sem vinna að fræði- og ritstörfum hér í 

bæ og víðar tækifæri til menntunar og sköpunar á heimaslóðum og hluti einstaklinganna hefur ákveðið að 

flytja til Akureyrar og tekið störfin sín með sér. Innan veggja AkAk hafa þeir stundað kennslu við erlenda 

og innlenda háskóla og tekið þátt í innlendu og erlendu rannsóknastarfi á fjölbreyttum fagsviðum. AkAk 

er mikilvægur hluti þeirra innviða sem eru og þurfa að vera fyrir hendi hér á svæðinu til að nýta sem best 

tækifæri sem felast í störfum óháð staðsetningu með það fyrir augum að gera Norðurland að 

eftirsóknarverðum valkosti til búsetu, háskólanáms og fræða- og ritstarfa.  

Á vettvangi AkAk varð til þverfaglegt samfélag einstaklinga með fjölbreyttan bakgrunn sem hefur skapað 

frjótt samtal og umhverfi og átt þátt í að auðga mannlíf og menningarstarf hér á svæðinu. Á liðnum árum 

hefur AkAk staðið fyrir ríflega 150 viðburðum þar sem lögð hefur verið áhersla á að tengja saman ólíka 

hópa og að virkja almenning til þátttöku. Fjölbreytt viðburðahald hefur þjónað öllum aldurshópum í 

bænum og sérstök áhersla verið lögð á að sinna vel eldri borgurum með samstarfi við öldrunarheimilin um 

fyrirlestra fyrir íbúana sem hafa að jafnaði verið opnir almenningi. Auk þessa hefur AkAk lengi átt farsælt 

samstarf við Háskólann á Akureyri og ReykjavíkurAkademíuna og fyrr á þessu ári hófu AkAk og 

Akureyrarbær samstarf um að bjóða einstaklingum upp á endurgjaldslausa aðstöðu til að vinna að þróun 

nýsköpunar- og frumkvöðlaverkefna. Einnig hafa fjölmargar opinberar stofnanir, félög og fyrirtæki unnið 

með AkAk að fræðslu- og menningarmálum á liðnum árum eða lagt þeim lið.  

 

Þeir sem hafa áhuga á að fá eintak af skýrslunni eru beðnir að hafa samband við framkvæmdastjóra AkAk.  

 

Stefnt er að því að koma upplýsingunum í skýrslunni fyrir í gagnagrunni á heimasíðu AkAk og verður hægt 

að leita þar að ýmsum atriðum út frá tilteknum efnisflokkum og einnig verður gagnagrunnurinn notaður 

til að uppfæra upplýsingar um verkefni og viðburði á vettvangi AkAk á komandi árum.  

 

Fyrirlestrar fyrir íbúa hjúkrunarheimilanna  

Undanfarin ár hefur verið ánægjulegt samstarf í gangi milli AkAk og öldrunarheimila Akureyrar, og nú 

hjúkrunarheimila Heilsuverndar, sem felur í sér að akademónar halda fyrirlestra fyrir íbúana og áður en 

covid-19 breytti öllum aðstæðum í samfélaginu voru þeir líka opnir fyrir aðra bæjarbúa og vel sóttir. 

Síðasta vetur var brugðið á það ráð vegna samkomutakmarkana að streyma fyrirlestrum úr húsnæði AkAk 

til íbúanna á heimilunum og í haust var farin sú leið að taka fyrirlestra upp og gera þá aðgengilega á 

heimasíðu AkAk fyrir íbúana því ekki var hægt að vera með opna viðburði á heimilunum vegna ytri 

aðstæðna. Farið var í samstarf við myndver Kennslumiðstöðvar HA um upptökurnar og er nú búið að koma 

upptökum af fjórum fyrirlestrum fyrir á heimasíðu AkAk og verður sá síðasti tekinn upp í desember. 

Menningarsjóður Akureyrar, Menningar- og viðurkenningasjóður KEA og Samfélagssjóður Norðurorku 

styrktu fyrirlestraraðirnar og þakkar AkAk fyrir stuðninginn.  

 

Laus vinnuaðstaða  

Nú sem stendur er laus vinnuaðstaða hjá AkAk og er áhugasömum bent á að setja sig í samband við 

framkvæmdastjóra. Innifalið í sanngjörnu mánaðargjaldi er nettenging, aðgangur að prentara, skanna og 

hefðbundnum skrifstofuvörum, fundarsal, kaffi- og mataraðstöðu og frábær félagsskapur.  

